
 
Skuleleiarforbundet sitt høyringssvar til Representantforslag 55 S (2024–2025) 
Forslag frå stortingsrepresentantane Hege Bae Nyholt, Sofie Marhaug og Geir Jørgensen om 
ei norsk utlånsordning for undervisningsmateriell 

Skuleleiarforbundet takkar for høvet til å komme med innspel til dette representantforslaget frå 
Raudt. 

Norsk faglitterær forfatter- og oversetterforening (NFFO) vore tydelege på at læremiddel bør 
definerast i opplæringslova, med krav til kvalitet og ei klar plikt til å sikre tilgang til læremiddel i 
skulen. I tillegg har Forum for læremiddel peika på korleis valet av læremiddel påverkar 
undervisninga, og korleis nasjonale myndigheiter og kommuneøkonomi spelar ei avgjerande 
rolle for kva ressursar skulane faktisk har tilgang til. 

Skuleleiarforbundet er opptekne av at skulane har tilgang til gode læremiddel og forstår 
utfordringane knytt til økonomi og ressursar i kommunesektoren. Det er store variasjonar i 
kommune-Noreg, og som vi har peika på i samband med høyringane om statsbudsjettet for 
2025, er kommuneøkonomien generelt pressa. Samstundes meiner vi at ei statleg organisert 
utlånsordning, slik forslaget legg opp til, ikkje er den rette løysinga. 

Det finst allereie fleire initiativ og ordningar for å sikre betre læremiddel i norske skular. 
Regjeringa har i to reviderte budsjett på rad prioritert øyremerkte midlar til innkjøp av trykte 
lærebøker. I revidert nasjonalbudsjett for 2024 blei det sett av 300 millionar kroner, noko som 
svarar til over éin million fleire bøker til elevar over heile landet. Dette er eit viktig steg for å sikre 
ein betre balanse mellom digitale og trykte læremiddel. 

Med dette bakteppet meiner Skuleleiarforbundet at ei nasjonal utlånsordning ikkje vil vere ei 
treffsikker løysing. Ei slik ordning vil krevje omfattande administrasjon og logistikk, samstundes 
som ho kan avgrense skulane sin fridom til å velje læremiddel tilpassa lokale behov. Dersom det 
skal etablerast ei ordning for utlån av undervisningsmateriell, vil det vere meir formålstenleg å 
gjere dette gjennom folkebiblioteka. Biblioteka har allereie erfaring med utlån av ulike ressursar 
og kan, der det er ønskjeleg, spele ei naturleg rolle i å gjere læremiddel meir tilgjengelege. 

Det er likevel viktigare å styrke det økonomiske handlingsrommet til både kommunane og 
skulane, slik at dei sjølve kan investere i undervisningsmateriell etter eigne prioriteringar. 

På denne bakgrunnen støttar vi ikkje forslaget om å innføre ei nasjonal utlånsordning for 
undervisningsmateriell. 

 


